
1. Hyrje 

Nga problematika teknike tek përgjegjësia publike 

Siguria ushqimore në Shqipëri nuk mund të trajtohet më si një çështje thjesht teknike e lidhur me 

përdorimin e pesticideve. Ajo përfaqëson një sfidë të gjerë politike, institucionale dhe ekonomike, që 

kërkon ndërhyrje të koordinuar në të gjitha nivelet e qeverisjes.  

Projekti MandaGREEN, i zbatuar në Bashkinë Dimal (Qarku Berat), u konceptua pikërisht mbi këtë 

qasje. Duke kombinuar kërkimin e strukturuar, trajnimin praktik dhe advokimin komunitar, projekti 

krijoi një lidhje të drejtpërdrejtë midis evidencës në terren dhe politikëbërjes. 

Qasja gjithëpërfshirëse - nga analiza agronomike në parcelë demonstrative deri tek dialogu me fermerë, 

institucione vendore dhe aktorë të tregut - evidentoi qartë se problematika nuk lidhet me mungesë 

vullneti nga ana e fermerëve, por me boshllëqe strukturore, ku përfshihen kuadri normativ i 

papërditësuar, kontrolli i pamjaftueshëm institucional, mungesa e asistencës teknike të vazhdueshme, 

dobësia në gjurmueshmëri etj. Kjo policy response synon të nxisë forcimin e sigurisë ushqimore 

përmes reduktimit të përdorimit të pesticideve dhe përmirësimit të këshillimit bujqësor. Ajo synon 

gjithashtu rritjen e gjurmueshmërisë dhe transparencës në zinxhirin ushqimor, duke mbështetur 

tranzicionin drejt një bujqësie më të qëndrueshme dhe duke forcuar bashkëpunimin ndërmjet 

institucioneve dhe aktorëve lokalë. 

2. Të dhëna nga terreni: një sistem që kërkon reformë 

Të dhënat e mbledhura gjatë zbatimit të projektit ofrojnë një bazë të fortë analitike për ndërhyrje 

politike.Trajnimet dhe diskutimet me aktorët vendorë (shtator 2025) rritën ndërgjegjësimin dhe nxorën 

në pah nevojat reale të fermerëve. Ndërkohë, monitorimi i parcelës demonstrative dhe Raporti teknik
1
 

(nëntor 2025) treguan në mënyrë konkrete se: 

 përdorimi i inputeve kimike mbetet i lartë, 

 alternativat ekologjike janë të kufizuara, 

 dhe këshillimi profesional është i fragmentuar. 

Materialet edukative dhe udhëzuesit e praktikave të mira, të prezantuara në dhjetor 2025
2
, përbëjnë një 

hap të rëndësishëm drejt transformimit të evidencës në zgjidhje praktike (Raporti teknik paraprak, 

Udhezues dhe Broshurë, si me poshtë dhe online). 

                                                           
1
 http://www.natyraberat.org/wp-content/uploads/2026/01/Raport_Teknik-paraprak_Cikli_Parcelave_Mandarine-ok.pdf  

http://www.natyraberat.org/wp-content/uploads/2026/07/Raporti-Teknik-Perfundimtar-MandaGREEN.pdf  
 
 
2
 http://www.natyraberat.org/wp-content/uploads/2026/01/Udhezuesi-mandagreen-janar-26.pdf  

http://www.natyraberat.org/wp-content/uploads/2026/01/Broshure-mandaGreen-Janar-26.pdf 

 



   

                                                                  

 

Gjetjet kryesore  të projektit

Sistemi i kontrollit të pesticideve është i fragmentuar dhe jo plotësisht i harmonizuar me 

standardet e BE-së. 
Kjo evidentohet nga fakti se vetëm rreth 55% e fermerëve janë në dijeni të pesticideve të ndaluara, 

ndërsa 38% pranojnë se i përdorin ende ose nuk janë të sigurt për statusin e tyre. Kjo tregon mangësi në 

komunikimin institucional dhe në mekanizmat e kontrollit, duke reflektuar një sistem jo plotësisht 

funksional dhe të harmonizuar.  

• Shërbimi i këshillimit bujqësor është i dobët dhe jo sistematik. 

Megjithëse rreth 54% e fermerëve marrin këshilla nga agronomë, një pjesë e konsiderueshme (mbi 

30%) mbështetet në burime informale si shokë apo tregtarë. Për më tepër, vetëm rreth gjysma e 

fermerëve respektojnë plotësisht udhëzimet e përdorimit, çka tregon mungesë të këshillimit të 

strukturuar dhe të vazhdueshëm.  

Mungesa e laboratorëve rajonalë ul besimin në treg dhe pengon eksportin. 
Raporti tregon se kontrolli mbi përdorimin dhe mbetjet e pesticideve është i kufizuar, ndërsa praktikat e 

pasigurta (si përdorimi i produkteve të ndaluara dhe mungesa e verifikimit analitik) mbeten të 

përhapura. Në mungesë të analizave laboratorike të aksesueshme, siguria dhe cilësia e produkteve nuk 

verifikohet në mënyrë sistematike, duke ndikuar drejtpërdrejt në besimin e tregut dhe potencialin për 

eksport.  

• Gjurmueshmëria e dobët krijon rreziqe për sigurinë ushqimore dhe padrejtësi ekonomike. 

Praktikat e dokumentuara në raport tregojnë mungesë të kontrollit në zinxhir: përdorim pothuaj 

universal i pesticideve (rreth 96%), përdorim i shpeshtë (deri 4–6 herë në vit për një pjesë të fermerëve) 

dhe menaxhim jo i kontrolluar i mbetjeve (rreth 80% i hedhin në tokë ose plehra). Këto tregojnë 

mungesë gjurmueshmërie dhe transparence, duke rritur rrezikun për konsumatorin dhe duke krijuar 

kushte të pabarabarta në treg. 

3. Rekomandime të strukturuara për politikëbërje 

3.1 Nevoja për reduktimin e pesticideve në bujqësinë shqiptare 

Përdorimi i pesticideve në bujqësinë shqiptare mbetet i karakterizuar nga praktika jo gjithmonë të 

bazuara në evidencë, përfshirë trajtime rutinë dhe shpesh parandaluese “për siguri”, të cilat rrisin kostot 

për fermerët dhe ndikimin negativ në mjedis dhe shëndetin publik. Në zona me prodhim intensiv, si 

Dimal, këto praktika shoqërohen me përdorim të përsëritur të produkteve me spektër të gjerë, duke 

dëmtuar balancën biologjike dhe duke krijuar varësi nga inputet kimike. 

                                                                                                                                                                                                       
 
3
 Raport studimor “Mbi praktikat ekzistuese, njohuritë dhe qëndrimet e fermerëve të Bashkisë Dimal, qarku Berat në lidhje 

me përdorimin e pesticideve në mandarina” http://www.natyraberat.org/wp-
content/uploads/2025/11/Raport_mbi_perdorimin_e_pesticideve-PMSM-Berat-2.pdf  



   

                                                                  

Në këtë kontekst, reduktimi i pesticideve nuk duhet të kuptohet si kufizim i thjeshtë i përdorimit, por si 

një transformim i modelit të menaxhimit agronomik, që zhvendos fokusin nga trajtimet rutinë drejt 

vendimmarrjes së bazuar në monitorim, prag ekonomik dëmi dhe procese natyrore. Ky transformim 

është thelbësor për mbrojtjen e mjedisit, sigurinë ushqimore dhe qëndrueshmërinë ekonomike të 

fermave. 

Rishikimi i listës së pesticideve duhet të jetë prioritet kombëtar, në përputhje të plotë me standardet 

e BE-së. Ky proces duhet të shoqërohet me: 

 transparencë publike, 

 publikim të aksesueshëm të listave, 

 dhe kontrolle të rregullta në treg. 

Kontrolli duhet të kalojë nga episodik në sistematik, i mbështetur në mekanizma të qartë 

monitorimi dhe raportimi. 

 

3.2 Forcimi strategjik i këshillimit bujqësor publik dhe riorientimi drejt tranzicionit ekologjik 

Shqipëria disponon struktura publike të ekstensionit bujqësor siguruar nga Agjencitë Rajonale të 

Ekstensionit Bujqësor (AREB). Megjithatë, gjetjet e MandaGREEN në terren tregojnë se, pavarësisht 

ekzistencës formale të shërbimit, kapacitetet aktuale njerëzore, teknike dhe territoriale nuk janë të 

mjaftueshme për të mbështetur në mënyrë sistematike zonat me prodhim intensiv si Dimal. 

Problemi nuk qëndron në mungesën e institucionit, por në mbulimin e pamjaftueshëm territorial, 

kontaktin jo të vazhdueshëm me fermerët, mungesën e fokusit të strukturuar mbi menaxhimin e 

integruar të dëmtuesve dhe reduktimin e inputeve kimike, mungesën e mekanizmave të matshëm të 

performancës dhe ndikimit etj. Modeli i parcelës demonstrative të MandaGREEN dëshmon se kur 

këshillimi është i strukturuar, i vazhdueshëm dhe i bazuar në evidencë, fermerët janë të gatshëm të 

adoptojnë praktika më të sigurta dhe më të qëndrueshme. 

Në këtë kuadër rekomandohet një riorientim strategjik i shërbimit publik të ekstensionit: 

1. Rritje e kapaciteteve të AREB në nivel rajonal përmes shtimit të agronomëve të specializuar 

në bujqësi ekologjike dhe menaxhim të integruar të pesticideve. 

2. Vendosje e indikatorëve të performancës për matjen e ndikimit të këshillimit (reduktim i 

përdorimit të pesticideve, rritje e analizave laboratorike, përmirësim i gjurmueshmërisë). 

3. Integrim i shërbimit të ekstensionit me laboratorët rajonalë dhe sistemin e 

gjurmueshmërisë, duke krijuar një zinxhir të koordinuar informacioni dhe monitorimi. 

4. Formalizim i bashkëpunimit midis AREB dhe strukturave lokale advokuese, si Grupi 

Advokues MandaGREEN, për të siguruar që politikat e këshillimit të pasqyrojnë nevojat reale 

të fermerëve. 

5. Kalimi nga model reaktiv në model proaktiv, ku këshillimi nuk kufizohet në reagim ndaj 

problemeve, por orienton planifikimin sezonal të prodhimit dhe përdorimin racional të inputeve. 

Një shërbim publik ekstensioni i fortë dhe i riorientuar strategjikisht është parakusht për tranzicionin 



   

                                                                  

drejt bujqësisë ekologjike dhe për forcimin e sigurisë ushqimore në nivel kombëtar. 

3.3 Laboratorë rajonalë dhe arkitekturë e fortë e sigurisë ushqimore 

Në Shqipëri ekzistojnë struktura laboratorike publike dhe private që kryejnë analiza të sigurisë 

ushqimore, përfshirë laboratorët e referencës pranë Instituti i Shëndetit Publik dhe laboratorë të 

akredituar sipas standardeve ndërkombëtare. Megjithatë, këto kapacitete mbeten të fragmentuara dhe të 

përqendruara kryesisht në nivel qendror, duke mos garantuar akses të barabartë dhe të vazhdueshëm 

për zonat prodhuese intensive. 

Boshllëku (gap) qëndron në mungesën e një rrjeti funksional laboratorësh rajonalë të dedikuar për 

analizën e mbetjeve kimike në bujqësi, të integruar me sistemin e këshillimit bujqësor dhe mekanizmat 

e gjurmueshmërisë. Si rezultat, analizat mbeten të kufizuara, me kosto relativisht të lartë për fermerët 

dhe me ndikim të kufizuar në vendimmarrjen agronomike dhe kontrollin e tregut. 

Nevoja për ndërhyrje lidhet drejtpërdrejt me rritjen e kërkesave për standarde të sigurisë ushqimore, 

si në tregun vendas ashtu edhe në atë të Bashkimit Europian. Pa një sistem të besueshëm dhe të 

aksesueshëm analizash laboratorike, produktet bujqësore shqiptare përballen me vështirësi në eksport, 

ndërsa konsumatori vendas mbetet i ekspozuar ndaj pasigurive të mundshme. 

Përfitimet nga investimi në laboratorë rajonalë janë të shumëfishta: rritje e transparencës dhe besimit 

në treg, ulje e kostove afatgjata për fermerët përmes përdorimit më racional të inputeve, përmirësim i 

kontrollit institucional dhe rritje e konkurrueshmërisë së produkteve shqiptare në tregjet 

ndërkombëtare. Subvencionimi i analizave për fermerët e vegjël do të siguronte përfshirje më të gjerë 

dhe do të shmangte përjashtimin ekonomik, duke e bërë sistemin jo vetëm më efikas, por edhe më të 

drejtë. 

Në këtë kontekst, krijimi i laboratorëve rajonalë në zona prodhuese si Dimali përbën një ndërhyrje 

strategjike me ndikim të drejtpërdrejtë në sigurinë ushqimore dhe zhvillimin e qëndrueshëm të sektorit 

bujqësor. 

3.4 Gjurmueshmëri dixhitale dhe drejtësi ekonomike 

Implementimi i plotë i faturimit elektronik dhe ndërtimi i një sistemi të integruar 

gjurmueshmërie “nga parcela në treg” janë të domosdoshme. Gjurmueshmëria siguron: 

 Identifikim të qartë të përgjegjësisë; 

 Parandalim të abuzimeve në zinxhir; 

 Mbrojtje të fermerit nga praktika të padrejta tregtare; 

 Forcim të reputacionit të produktit shqiptar. 

Për të qenë funksional dhe efektiv, sistemi i gjurmueshmërisë duhet të përfshijë elementë konkretë si: 

regjistrimin e fermerëve dhe parcelave prodhuese; dokumentimin e inputeve bujqësore të përdorura 

(pesticide, plehra, trajtime); mbajtjen e regjistrave të trajtimeve agronomike; integrimin me sistemin e 

faturimit elektronik për çdo transaksion; identifikimin unik të produktit përmes kodeve (p.sh. QR 



   

                                                                  

code); regjistrimin e analizave laboratorike; si dhe gjurmimin e lëvizjes së produktit përgjatë gjithë 

zinxhirit të furnizimit, nga prodhimi deri te konsumatori. 

Një sistem i tillë, i mbështetur në platforma dixhitale dhe i aksesueshëm për institucionet dhe aktorët e 

tregut, do të rrisë transparencën, do të përmirësojë kontrollin dhe do të krijojë baza të qëndrueshme për 

zhvillimin e tregjeve vendase dhe eksportit. 

3.5 Investime mjedisore dhe infrastrukturore 

Siguria ushqimore fillon nga cilësia e tokës dhe ujit. Monitorimi i ndotjes industriale në zonat 

bujqësore dhe investimet në kanalet ujitëse, kulluese dhe rrugët rurale janë pjesë e domosdoshme 

e politikës së zhvillimit bujqësor. 

4. Institucionalizimi i dialogut dhe advokimit lokal 

Një nga arritjet më të rëndësishme të projektit ishte krijimi i Grupit Advokues MandaGREEN, si 

platformë bashkëpunimi midis fermerëve, pushtetit vendor dhe shoqërisë civile. Ky mekanizëm ose të 

tjerë të ngjashëm duhet të formalizohet si forum i përhershëm konsultimi në nivel bashkie, duke 

garantuar që politikat lokale të ndërtohen mbi evidencë dhe reflektojne nevojat reale të komunitetit 

prodhues. 

5. Përfundime - Nga ndërhyrje pilot tek reforma strukturore 

MandaGREEN ka prodhuar jo vetëm materiale edukative dhe raport teknik, por një model ndërhyrjeje 

që lidh kërkimin, trajnimin dhe advokimin. Sektori i mandarinës në Dimal dhe Berat ka potencial 

strategjik për ekonominë kombëtare. vazhdueshme dhe pa gjurmueshmëri reale, ky potencial mbetet i 

brishtë. Ky dokument (policy response) ofron një kornizë të qartë veprimi për institucionet qendrore 

dhe vendore, me synimin për: 

 Garantimin e shëndetit të konsumatorit; 

 Mbrojtjen e dinjitetit ekonomik të fermerit; 

 Forcimin e reputacionit të produkteve shqiptare në tregun europian; 

 Mbështetjen e tranzicionit gradual drejt një bujqësie më të gjelbër dhe më të qëndrueshme. 

Tashmë sfida nuk është identifikimi i problemit, por zbatimi i zgjidhjeve të strukturuara dhe të 

koordinuara. 

BERAT 2026 

 


